
                             Македонско здружение на 


       млади правници

Месечен извештај за состојбите при имплементирањето на Законот за слободен пристап до информациите од јавен карактер 

во Република Македонија, Август 2010 год.

КОМИСИЈАТА НЕ ДОЗВОЛУВА ЖАЛБА ПРОТИВ ИЗВЕСТУВАЊЕ
Приближувајќи се до денот (1-ви септември) кога се означуваат четири години од почетокот на примената на Законот за слободен пристап до информации од јавен карактер (во понатамошниот текст само „Законот“), период во кој конечно имателите и граѓаните почнаа да стануваат свесни за постоењето и значењето на правото за слободен пристап до информации од јавен карактер, Комисијата за заштита на правото за слободен пристап до информации од јавен карактер (во понатамошниот текст само „Комисијата“), со своите решенија успеа имплементацијата на Законот да ја врати чекор наназад.

Така, Комисијата наместо да се труди барателите да успеат во своите барања и во остварувањето на правото за слободен пристап, таа одеднаш ја менува својата досегашна пракса, но овој пат на понеповолен начин. Имено, голем дел од имателите честопати при одлучувањето по барањето наместо да донесат решение во законски пропишана форма, тие тоа го правеа со известување, заради што Комисијата секогаш го санкционираше ваквото постапување на имателите и предметите ги враќаше на повторно одлучување кај Имателите и ги задолжуваше да преземат одредени дејствија. 
Така, за разлика од досегашната пракса на Комисијата, кога сите жалби поднесени против вакви известувања ги процесуираше и постапуваше по нив, сега Комисијата одеднаш смета дека вака изјавените жалби се недопуштени. Образложението за ваквото свое постапување Комисијата го темели на член 28, каде не било предвидено поднесување на жалба против известување со кое имателот го информира барателот дека не располага со бараната информација. Точно е дека во цитираниот член е дозволена жалба против решенијата на имателите, но тоа не смее во никој случај да се толкува рестриктивно. Се поставува прашањето, што ќе се случи ако имателите ги земат ваквите одлуки на Комисијата за пример и започнат да носат само известувања? Дали тоа би значело дека во тој случај барателите нема да можат да си го остварат своето уставно загарантирано право да поднесат жалба? Уште понејасно е зашто Комисијата одеднаш го менува начинот на своето работење кога и самата е свесна дека до сега има донесено бројни решенија по жалби изјавени против известувања.
Од ваквото постапување на Комисијата може да се заклучи дека Комисијата не само што не го санкционира незаконитото работење на некои иматели туку напротив го одобрува. Така, и покрај тоа што во Законот се предвидени прекршочни одредби и можност имателите да бидат казнети за непочитување на одредбите од Законот, Комисијата не поднесува барања за поведување на прекршочни постапки, а друга страна демонстрира строгост спрема барателите. Ваквиот однесување на Комисијата е несватливо за орган кој е надлежен да се грижи за правилно спроведување на одредбите од Законот и остварување на целта заради која е донесен Законот – јавност и отвореност во работењето на имателите и овозможување на барателите да го остварат правото на пристап до информации од јавен карактер.
Скопје, Август 2010 год.

